
ރައްޔިތުންގެ މަޖިލިސް
މާލެ،

ދިވެހިރާއްޖެ.
ސިޔާސީ ޕާޓީގެ ގަވާއިދު 2005 ދިރާސާކުރައްވައި
ގަވާއިދު ކޮމިޓީން ނިންމެވިގޮތުގެ ރިޕޯޓް
ރައްޔިތުންގެ މަޖިލީހުގެ ގަވާއިދުގެ 116 ވަނަ މާއްދާގައި ބަޔާންވެގެންވާގޮތުގެމަތިން ގަވާއިދު ކޮމިޓީން ސިޔާސީ ޕާޓީގެ ގަވާއިދު 2005 (މިހާތަނަށް ގެނެވުނު އިޞްލާޙުތަކާއެކު) ދިރާސާކުރައްވަން ފެށްޓެވީ ކޮމިޓީގެ 8 ވަނަ ބައްދަލުވުމުގައި 29 ނޮވެމްބަރ 2006 ގައެވެ. އެގަވާއިދު ދިރާސާކުރެއްވުމަށް ކޮމިޓީގެ 6 ބައްދަލުވުމެއް ބޭއްވެވިއެވެ. އެ ގަވާއިދު ދިރާސާކުރައްވައި ނިންމެވީ ކޮމިޓީގެ 18 ވަނަ ބައްދަލުވުމުގައި 18 ޖޫން 2007 ގައެވެ.
ސިޔާސީ ޕާޓީގެ ގަވާއިދު ކޮމިޓީން ދިރާސާކުރައްވައި، މަޖިލީހުގެ ގަވާއިދުގެ 116 ވަނަ މާއްދާގައިވާ ގޮތުގެމަތިން އަންނަނިވި ބަދަލުތައް އެގަވާއިދަށް ގެންނެވުމަށް މަޖިލީހުން ސަރުކާރަށް އެންގެވުމަށް ފެނިވަޑައިގަންނަވާކަމަށް ކޮމިޓީން ނިންމެވިއެވެ.
މާއްދާ ނަންބަރު
ނިންމެވިގޮތް

4 ޤާނޫނު އަސާސީގައި ވަކި ޢުމުރެއް ބަޔާންނުކުރާކަންކަމުގައި ޤާނޫނީގޮތުން ދެވޭ އެކިއެކި އަދަބުތައް ލިބުމާއި، އެހެންވެސް ގިނަ ކަންކަމުގައި ބެލޭ ޢުމުރަކީ 18 އަހަރުކަމަށްވާތީ، ސިޔާސީ ޕާޓީތަކުގައި ބައިވެރިވެވޭ ޢުމުރު 21 އަހަރުގެ ބަދަލުގައި 18 އަހަރަށް ބަދަލުކުރުން.
5 ގެ (ޅ)
ޕަބްލިކް ކޮމްޕްލެއިންސް ބިޔުރޯގެ އެއްވެސް މުވައްޒަފަކަށް ސިޔާސީ ޕާޓީތަކުގައި ބައިވެރި ނުވެވޭގޮތަށް އޮތުން.

5 ގެ (ދ)
4 ވަނަ މާއްދާގައި ބުނާ ޢުމުރު ދަށްކުރުމުން މިއަކުރު އޮތުން ބޭނުންނުވާނެތީ، މިއަކުރު އުނިކުރުން.

7 ގެ (ހ)
3000 (ތިންހާސް) މީހުން ހަމަކުރަންޖެހޭގޮތަށް އޮތުމުގެ ބަދަލުގައި އެއަދަދު ގިނަކަމަށް ފެނިވަޑައިގަންނަވާތީ އެއަދަދު 500 (ފައްސަތޭކަ) މީހުންނަށް މަދު ކުރެއްވުމަށް.
15 ގެ (ނ) ގެ 4
މިހާރު އޮތްގޮތަށް ސިޔާސީ ޕާޓީތަކުން އުފައްދާ ގޮފިތަކުގެ އެކިއެކި މަޤާމުތަކަށް އިންތިޚާބުކޮށްފައިވާ މީހުންގެ މަޢުލޫމާތު އަންގަން ނުޖެހޭގޮތަށް އޮތުމަށް.
17 ގެ (ށ)
މިއަކުރު ނިމޭތާނގައި ތަފްޞީލު ޔައުމިއްޔާގެ ކޮޕީއެއް ފޮނުވަންވާނެކަމަށް އޮތްތަން އެބައްދަލުވުމެއްގެ ޔައުމިއްޔާގެ ތެރެއިން އެކަމާބެހޭ ބައިގެ ކޮޕީއެއް ފޮނުވަންވާނެކަމަށް އޮތުމަށް.

17 ގެ (ނ)
މިއަކުރުގައިވާގޮތަށް އައިޑީކާޑުގެ ނަންބަރު ހިމެނުން ލާޒިމުވާގޮތަށް އޮތުމުގެ ބަދަލުގައި އައިޑީކާޑް ނަންބަރު ނުވަތަ ރަސްމީ ލިޔުމެއް ހިމަނާގޮތަށް އޮތުމަށް. އެހެނީީ ރާއްޖޭގައި 80 ހާސް މީހުން ވޯޓުދިނުމުގެ ޙައްޤު ލިބިފައި ވީއިރު، ހުރިހާ މީހުންނަށް އައިޑީކާޑު ހެދިފައިނުވާތީއެވެ. އަދި ޕާޓީއަކުން އަންގާފައި ނުވިޔަސް، ސިޔާސީ ޕާޓީއެއްގެ މެންބަރަކު އަމިއްލައަށް ކޮމިޝަނަރ އޮފް އިލެކްޝަންސްގެ އޮފީހަށް އޭނާ ޕާޓީއަކުން ވަކިވިކަން އެންގި ނަމަވެސް އެޕާޓީއަކުން އޭނާ ވަކިވީކަމަށް ބަލަންޖެހޭގޮތަށް އޮތުމަށް.

20 ގެ (ނ)
މިއަކުރުގައި މިހާރު އޮތްގޮތަށް ކަމެއްގެ ތުހުމަތުގައި އެތައް ބަޔަކު ޝާމިލުވާ ޤާނޫނީ ސަޚްޞެއްގެ ޙަރަކާތްތައް ހުއްޓާލުމަށް އެންގޭގޮތަށް އޮތުމުގެ ބަދަލުގައި އެމާއްދާގެ (ށ) ގައިވާގޮތަށް ފިޔަވަޅުއެޅުން ރަނގަޅުވާނެތީ، އެމާއްދާގެ (ނ) އުނިކުރުން.
32 ގެ (ބ)
މިއަކުރުގައި ބުނެފައިވާ ތަންތަނުގެ ތެރެއިން ކުޅިވަރު ދަނޑުތަކަށް މީހުން އެއްވުމަކީ ޢާންމުކޮށް ގިނަ ބަޔަކަށް ދަތިވާނެ ކަމަކަށް ނުވުމާއި، ގިނަ ބަޔަކަށް އެއްވެތިބެވޭނެ ތަންތަން ރާއްޖޭގައި މަދުކަމާއެކު ކުޅިވަރު ދަނޑުތައް އެތަންތަނުގެ ތެރޭގައި  ނުހިމެނުން.

32 ގެ (ޅ)
މިއަކުރު އުނިކުރުން.

32 ގެ (ދ)
މިއަކުރުގައި މިހާރުއޮތްގޮތަށް ބައްދަލުވުމެއް ބޭއްވުމުގެކުރިން ކޮންމެހެން އަންގަންނުޖެހޭގޮތަށް އޮތުމާއި، ނަމަވެސް ބައްދަލުވުމެއް ބާއްވަން ފުލުހުންނަށް އަންގައިފިނަމަ، އެތަނެއްގައި ހަމަނުޖެހުމެއް ހިނގާތޯބަލައި އެފަދަ ހަމަނުޖެހުމެއްގެ ސަބަބުން ލިބިދާނެ ގެއްލުންތަކުން މީހުން ހިމާޔަތްކުރުމަށް އަޅަންޖެހޭފިޔަވަޅުތައް ފުލުހުން އަޅަންވާނެކަމަށް އޮތުން.

32 ގެ (ތ)
32 ވަނަ މާއްދާގެ (ދ) އަށް ގެނެވޭ ބަދަލާގުޅިގެން އުނިކުރުން.

32 ގެ (ގ)
މިއަކުރުގައި ބައްދަލުވުމުގައި ދެކެވޭ ވާހަކަ މަގުމައްޗަށް އަޑުނީވޭގޮތަށް ހަމަޖައްސަންޖެހޭނެކަމަށް ބުނާ ޢިބާރާތް އުނިކޮށް، އެފަދަ ހާލަތްތަކުގައި ފުލުހުން މަގުމަތި ބަލަހައްޓަންޖެހޭނެކަމަށް ބަޔާންކުރުން.
32 ގެ (ޏ)
މިއަކުރު އުނިކުރުން.
36 ގެ (ށ)، (ޅ)
މި ދެ އަކުރު އޮތްގޮތުން އެއްކުށަކަށް ދެ އަދަބެއް ދެވިދާނެކަން އެނގޭތީ، އެ ދެ އަކުރުގެ ޢިބާރާތް އެ ދެ އަކުރުގައި ބުނެފައިވާ އަދަބުތަކުގެތެރެއިން ކޮންމެ ކުށަކަށްވެސް ދެވޭނީ ކޮންމެވެސް އެއް އަދަބެއްކަން ދޭހަވާގޮތަށް އިޞްލާޙުކުރުން.

37
މިމާއްދާގައި ބަޔާންކުރާ "މެނިފެސްޓޯ"ގެ މާނާގައި "ޕާޓީގެ އުޞޫލުތަކާއި، މައިގަނޑު ސިޔާސަތުތަކާއި، ފަލްސަފާކަމަށް" ބަޔާންކުރުމާއި، ފަހު ދެފޮޅުވަތް އުނިކުރުން.

37
މި މާއްދާގައި ބަޔާންކުރާ "ތާޅަފިލި"ގެ މާނަ ކުރިން ފާހަގަކުރެވުނު އިޞްލާޙުތަކާގުޅިގެން މާނަ ބަޔާންކުރާ ލަފުޒުތަކުގެ ތެރޭގައި ނުހިމެނުން.

_______________________

19 މާރޗް 2008
ނިލަންދެއަތޮޅު އުތުރުބުރީގެ މެންބަރު އަޙްމަދު ޙަމްޒާ
ކޮމިޓީގެ މުޤައްރިރު

